განმარტებითი ბარათი

„2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის N693 დადგენილებაში ცვლილების შეტანის თაობაზე“
საქართველოს მთავრობის დადგენილების პროექტზე

ინფორმაცია სამართლებრივი აქტის პროექტის შესახებ 

დადგენილების პროექტის მომზადება განპირობებულია შემდეგი გარემოებით:
შპს „აღმოსავლეთ საქართველოს ფსიქიკური ჯანმრთელობის ცენტრის“ ბედიანის კლინიკა გაშლილია 160 საწოლზე და ამჟამად იქ 146 პაციენტია მოთავსებული. კლინიკის არასახარბიელო სანიტარულ-ჰიგიენური პირობების, გაუმართავი ინფრასტრუქტურის, პაცინტებისთვის პირადი სივრცის არარსებობის და მათი პრივატულობის დაუცველობის პირობების გამო, აგრეთვე თანამედროვე ფსიქიატრიული სერვისების განვითარების კონცეფციასთან მისი სრული არათავსებადობისა და სპეციფიური გეოგრაფიული მდებარეობის (დაწესებულება დიდი მანძილით არის დაშორებული დასახლებული პუნქტებიდან იმგვარად, რომ რთული განსახორციელებელია  პაციენტთა სომატური დაავადებების მკურნალობა დროულად და ოპერატიულად, ვერ განიხილება ამბულატორიული სერვისების განვითარების და თემში ინტეგრაციის შესაძლებლობა, რადგან ბედიანი მცირე ზომის დასახლებაა და მისი მოსახლეობის უდიდესი ნაწილი თავად ამ კლინიკის მომსახურე პერსონალია და ა.შ. ) გამო, დღის წესრიგში დადგა იქ მყოფი პაციენტების სხვა დაწესებულებებში გადაყვანის აუცილებლობის საკითხი, მით უფრო, რომ ზამთრის პირობებში შეშის ღუმელით გათბობა პოტენციურ საფრთხეს წარმოადგენს იქ მყოფი ბენეფიციარებისთვის.  
პირველ ეტაპზე, პაციენტთა უკეთეს ინფრასტრუქტურულ პირობებში განთავსების მიზნით, ამასთან, სხვა ფსიქიკური ჯანმრთელობის სტაციონარულ დაწესებულებებში არსებული რეზერვების გათვალიწინებით, ამ ეტაპზე, დაგეგმილია 100 ბენეფიციარის შპს "აკად. ბ. ნანეიშვილის სახელობის ფსიქიკური ჯანმრთელობის ეროვნული ცენტრში" (წერილი N1983 04.09.2019),  30 ბენეფიციარის - შპს „ბათუმის სამედიცინო ცენტრში“ (წერილი N3353 02.09.2019) და დანარჩენი ბენეფიციარების შპს „აღმოსავლეთ საქართველოს ფსიქიკური ჯანმრთელობის ცენტრის“ სურამის კლინიკაში გადაყვანა (სურამის კლინიკაში მიმდინარე კოსმეტიკური რემონტის დასრულებისთანავე).  ამავე პერიოდში, რა თქმა უნდა, შეწყდება ახალი პაციენტების მიღება ბედიანის ფსიქიატრიულ კლინიკაში. 
პაციენტების გადაყვანა მოხდება შემდეგი გრაფიკის მიხედვით:
· 15 ოქტომბერი - შპს "აკად. ბ. ნანეიშვილის სახელობის ფსიქიკური ჯანმრთელობის ეროვნული ცენტრში" - 30 პაციენტი
· 1 ნოემბერი - შპს "აკად. ბ. ნანეიშვილის სახელობის ფსიქიკური ჯანმრთელობის ეროვნული ცენტრში"  - 70 პაციენტი
· 1 დეკემბერი - შპს „ბათუმის სამედიცინო ცენტრში“ - 30 პაციენტი
· 31 დეკემბერი - ბედიანის დაწესებულებაში დარჩენილ ბენეფიციართა გადაყვანა შპს „აღმოსავლეთ საქართველოს ფსიქიკური ჯანმრთელობის ცენტრის“ სურამის კლინიკაში.
პაციენტებისთვის მკურნალობის ადგილის ცვლილება მოითხოვს „2019 წლის ჯანმრთელობის დაცვის სახელმწიფო პროგრამების დამტკიცების შესახებ“ საქართველოს მთავრობის 2018 წლის 31 დეკემბრის N693 დადგენილებაში ცვლილებებს. კერძოდ, შპს „აღმოსავლეთ საქართველოს ფსიქიკური ჯანმრთელობის ცენტრის“ ყოველთვიური ლიმიტი (158 000 ლარი) ბენეფიციართა გადანაწილების თარიღისა და რაოდენობის შესაბამისად, ნაწილდება სამ დაწესებულებას (შპს „აღმოსავლეთ საქართველოს ფსიქიკური ჯანმრთელობის ცენტრი“ , შპს „აკად. ბ. ნანეიშვილის სახ. ფსიქიკური ჯანმრთელობის ეროვნული ცენტრი“, შპს „ბათუმის სამედიცინო ცენტრი“) შორის. 
  ბედიანის კლინიკიდან პაციენტების სრულად გადაყვანის შემდეგ, შპს „აღმოსავლეთ საქართველოს ფსიქიკური ჯანმრთელობის ცენტრის“ დირექცია ჩააბარებს ბედიანის კლინიკის სტაციონარული საქმიანობის ნებართვას და სანებართვო დანართებს. ამით ოფიციალურად დადასტურდება ფსიქიატრიული კლინიკის ფუნქციონირების შეწყვეტა. 
ინფორმაცია ევროკავშირის სამართლებრივი აქტის შესახებ

პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.
პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის მიღება არ გამოიწვევს დამატებით საბიუჯეტო ხარჯების გამოყოფას.

პროექტის მოსალოდნელი შედეგები 

დაგეგმილი ღონისძიებების განხორციელების შედეგად მოხდება ფსიქიკური ჯანმრთელობის სახელმწიფო პროგრამით გათვალისწინებული ღონისძიებების უწყვეტი განხორციელება.
პროექტის განხორციელების ვადები 

ძალაშია 2019 წლის დეკემბრის ჩათვლით.
პროექტის ავტორი და წარმდგენი 

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
